
Book details

Level: 12

Text type: Fiction

Subjects/themes: Different careers, career training

Key features: 36 pages of text, multiple fi rst-person 
perspectives

This book is part of the Tulliniliara Reading Series, 
developed by the Department of Family Services 
in Nunavut. The Tulliniliara Reading Series is a 
unique, Nunavut-developed literacy initiative that 
infuses awareness of skills, interests, and careers 
into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktut reading program that 
supports students in their development as readers.

The Tulliniliara Reading Series informs readers about 
jobs available in their community. It also provides 
opportunities for readers to consider their own interests  
and skills when thinking about future work. Awareness 
of career possibilities at a young age will better prepare 
children to understand the opportunities that are open 
to them and the importance of staying in school.

These books represent the Department of Family Services’ 
investment in the early development of our future workforce.



ᐅᓪᓗᒥ  
ᕿᑐᕐᖓᒡᒋᕐᓇᐅᒻᒪᑦ
ᐃᖅᑲᓇᐃᔭᕐᕕᖕᓄᑦ 

ᑎᑎᕋᖅᑐᖅ

ᓈᑎᐊ ᓴᒻᒧᖅᑐᖅ

ᑎᑎᖅᑐᒐᖅᑐᖅ

ᐋᓐᑖᓐ ᑰᑦᓕᓇᑦ



	 ᐊᐃᖓᐃ! ᐊᑎᕋ ᑎᐅᕋᓐ ᐃᓕᓐᓂᐊᕐᓂᕋ 
ᖁᑦᑎᓂᓕᒃ 3ᒥᒃ.
	 ᐅᓪᓗᒥ ᕿᑐᕐᖓᒡᒋᕐᓇᐅᒻᒪᑦ
ᐃᖅᑲᓇᐃᔭᕐᕕᖕᓄᑦ ᐅᓪᓗᕆᒻᒪᒍ! ᑐᑭᓕᒃ ᑕᒪᓐᓇ 
ᐃᓕᓐᓂᐊᖅᑎᓕᒫᑦ ᐃᖅᑲᓇᐃᔭᕐᕕᖏᓐᓄᑦ 
ᐃᓚᖏᑕ ᒪᓕᒍᓐᓇᖅᑐᑦ. ᐃᓕᑦᑎᓂᐊᖅᑐᒍᑦ 
ᖃᓄᐃᓕᐅᖅᐸᒻᒪᖔᑕ ᐃᖅᑲᓇᐃᔮᖏᓐᓂᒃ 
ᑭᓱᓂᓪᓗ ᐱᔪᓐᓇᕆᐊᖃᕐᒪᖔᑕ ᐃᖅᑲᓇᐃᔮᒥᓂᒃ.

	 ᐅᓪᓗᒥ, ᐊᓈᓇᒐ ᐃᖅᑲᓇᐃᔭᕐᕕᖓᓄᑦ 
ᒪᓕᓐᓂᐊᖅᑕᕋ. ᐋᓐᓂᐊᖅᓯᐅᖅᑎ ᐋᓐᓂᐊᕐᕕᒻᒥ.
	 ᖃᐅᔨᒪᔪᖓ ᐊᓈᓇᒐ ᐃᑲᔪᓲᖑᒻᒪᑦ 
ᐃᓄᓐᓂᒃ ᐋᓐᓂᐊᔪᓂᒃ ᐋᓐᓂᖅᓯᒪᔪᓂᓪᓗ, 
ᑭᓯᐊᓂ ᖃᐅᔨᒪᙱᑦᑐᖓ ᖃᓄᐃᓕᐅᖅᐸᒻᒪᖔᖅ 
ᐊᓯᖏᓐᓂᒃ. ᖃᐅᔨᓂᐊᕋᒪ ᖁᕕᐊᑦᑐᖓ!
	 ᐋᓐᓂᐊᕐᕕᒻᒧᑦ ᐱᓱᖃᑎᒌᑦᑐᒍᒃ. ᑕᐃᑯᖓ 
ᑎᑭᒃᑲᓐᓄᒃ, ᐊᓈᓇᒪ ᑕᑯᑎᒃᑳᖕᒐ ᐋᓐᓂᐊᕐᕕᐅᑉ 
ᐃᓗᐊ ᖃᓄᐃᑦᑑᒻᒪᖕᒑᖅ. ᐅᑕᖅᑭᕕᓕᒃ 
ᐊᒻᒪᓗ ᖃᐅᔨᓴᖅᑕᐅᕕᓕᒃ ᐋᓐᓂᐊᖅᓯᐅᖅᑏᑦ 
ᐋᓐᓂᐊᔪᓂᒃ ᑕᑯᕕᒋᕙᑦᑕᖏᓐᓂᒃ. 
ᐃᓪᓗᕈᓯᖅᑕᖃᒻᒪᕆᒻᒥᔪᖅ ᐊᔾᔨᓕᐅᖅᑕᐅᕕᒻᒥᒃ.

	 ᐅᓪᓗᓕᒫᖅ, ᐊᓈᓇᒐ 
ᑕᑯᓐᓇᖅᑕᕋ ᐃᓄᓐᓂᒃ ᐃᑲᔪᖅᑎᓪᓗᒍ. 
ᖃᐅᔨᓴᖅᐸᑦᑐᖅ ᓯᐅᓯᕆᙱᒃᑲᓗᐊᕐᒪᖔᑕ 
ᑐᖅᑯᔮᕐᓗᙱᒃᑲᓗᐊᕐᒪᖔᑕᓗ.
	 ᐊᑐᖅᐸᑦᑐᖅ ᖃᐅᔨᓴᕈᑎᒥᒃ ᑐᓵᒍᑎᒥᒃ 
ᐃᓄᐃᑦ ᐆᒻᒪᑎᖏᑕ ᑎᓪᓕᕐᓂᖏᓐᓂᒃ 
ᐳᕙᖏᑕᓗ ᐊᓂᖅᓵᑐᕐᓂᖏᓐᓂᒃ. ᐊᓪᓛᑦ 
ᑕᓕᖕᒋᑎᒍᑦ ᑲᐱᓯᖅᑲᐅᒻᒥᔪᖅ.
	 ᐃᖅᑲᐅᒪᔪᖓ ᑕᓕᒃᑯᑦ 
ᑲᐱᔭᐅᓚᐅᖅᓯᒪᒐᒪ ᒥᑭᓂᖅᓴᐅᑎᓪᓗᖓ. 
ᐋᓐᓂᕐᓇᓚᐅᖅᓯᒪᔪᖅ, ᑭᓯᐊᓂ ᐊᓈᓇᒪ 
ᐊᐃᑉᐸᕆᓚᐅᖅᓯᒪᒻᒫᖓ, ᑲᑉᐱᐊᓱᓚᐅᖏᑦᑐᖓ. 
ᐊᓈᓇᒐ ᑲᒪᒋᔭᒥᓂᒃ ᐋᓐᓂᐊᕕᒻᒥ 
ᑲᑉᐱᐊᓇᖅᑐᒦᑎᑦᑎᕙᙱᑦᑐ ᖃᐅᔨᒪᔭᕋ.

	 ᓄᖅᑲᖓᑲᐃᓐᓇᓇᖅᓯᒻᒪᑦ, ᐊᓈᓇᒐ 
ᐊᐱᕆᒐᒃᑯ ᓱᒻᒪᑦ ᐋᓐᓂᐊᓯᐅᖅᑎᕈᓚᐅᕐᒪᖔᖅ.
	 ᐊᓈᓇᒐ ᐅᖃᖅᑐᖅ ᐃᓄᓐᓂᒡᒎᖅ 
ᐃᑲᔪᕆᐊᒃᓴᖅ ᖁᕕᐊᒋᔭᖃᕋᒥ. ᓱᕈᓯᑯᓘᑎᓪᓗᒍ 
ᐅᕙᑦᑐᑦ, ᐃᑲᔪᖃᑦᑕᓚᐅᖅᓯᒪᔪᖅ 
ᐸᐃᕆᑦᑎᓪᓗᓂ ᖃᑕᙳᑎᒥᓂᒃ ᖃᓂᒪᓕᕋᐃᒻᒪᑕ.
	 ᐆᓇᕐᓂᖏᑦ ᖃᐅᔨᓴᖅᑐᓂᒋᑦ 
ᐆᑎᕐᓇᕐᒪᖔᑕ. ᑭᓕᕋᐃᒻᒪᑕ ᐊᕐᖏᕋᐃᒻᒪᑕᓗ 
ᓴᓗᒻᒪᖅᑐᓂᒋᑦ ᒪᑦᑐᓯᖅᓱᐸᑦᑐᓂᒋᑦ ᐊᓪᓛᑦ!

	 ᐊᐱᕆᓕᕐᒥᔭᕋ ᓇᑭᑦ ᐃᓕᓐᓂᐊᓂᕐᒪᖔᖅ 
ᑕᒪᒃᑯᓂᖓ ᐱᓕᕆᒋᐊᔅᓴᖅ.
	 ᐊᓈᓇᒐ ᐅᖃᖅᑐᓂ 
ᐃᓕᓐᓂᐊᕆᐊᓚᐅᕋᒥᒎᖅ ᐃᓕᓐᓂᐊᖅᑐᓂ 
ᐋᓐᓂᐊᓯᐅᖅᑎᐅᓂᕐᒥᒃ. ᓄᓇᕗᑦ 
ᓯᓚᑦᑐᖅᓴᕐᕕᒻᒥ ᐃᓕᓐᓂᐊᓚᐅᖅᑐᖅ 
ᐃᖃᓗᓐᓂ. ᐃᓕᓚᐅᖅᑐᖅ ᖃᓄᖅ ᑎᒥᕗᑦ 
ᐊᐅᓚᓂᖃᕐᒪᖔᖅ ᖃᐅᔨᒍᓐᓇᖅᓯᓪᓗᓂᓗ 
ᖃᓂᒪᑎᑦᑎᔪᓂᒃ ᐋᓐᓂᐊᑎᑦᑎᔪᓂᓪᓗ ᑎᒥᒥ. 
ᐱᒋᐅᖅᓴᖃᑦᑕᓚᐅᖅᑐᖅ ᑲᐱᓯᒋᐅᖅᓴᓪᓗᓂ 
ᒥᖅᑯᒻᒧᑦ, ᐆᒻᒪᑎᓂᒃ ᓈᓚᒍᓐᓇᖅᓯᓪᓗᓂ ᐊᒻᒪᓗ 
ᑭᓕᕐᓂᕐᓂᒃ ᐊᕐᖏᕐᓂᓂᓪᓗ ᓴᓗᒻᒪᐃᓂᕐᒥᒃ. 
ᐊᓪᓛᑦ ᐃᓕᓚᐅᖅᑐᖅ ᐃᕐᓂᓱᔅᓰᓂᕐᒥᒃ.

	 ᐅᖃᐅᑎᓚᐅᖅᑕᕋ ᐊᓈᓇᑦᑐᑦ 
ᐋᓐᓂᐊᓯᐅᖅᑎᕈᓛᕈᒪᒐᒪ, ᐱᔪᓐᓇᖅᓯᒍᒪ.
	 ᐊᓈᓇᒐ ᐅᖃᓚᐅᖅᑐᖅ 
ᐃᓕᓐᓂᐊᑦᑎᐊᕈᒪᒎᖅ ᐋᓐᓂᐊᓯᐅᖅᑎᐅᓂᕐᒧ 
ᐃᓕᓐᓂᐊᕆᐊᕈᓐᓇᓛᕋᒪ ᓄᓇᕗᑦ 
ᓯᓚᑦᑐᖅᓴᕐᕕᒻᒧᑦ ᐊᓯᐊᓄᓪᓘᓐᓃᑦ ᑲᓇᑕᒥ.
	 ᐃᑲᔪᕈᒪᒐᒪ ᐃᓄᓐᓂᒃ ᓄᓇᑦᑎᓐᓂ 
ᖃᓄᐃᖏᑦᑎᐊᖁᓪᓗᒋᑦ.

	 ᐊᐃᖓᐃ! ᑐᕋᐃᓯᐅᔪᖓ. ᐅᓪᓗᒥ 
ᕿᑐᕐᖓᒡᒋᕐᓇᐅᒻᒪᑦ
ᐃᖅᑲᓇᐃᔭᕐᕕᖕᓄᑦ ᐅᓪᓗᖓᓂ, 
ᐅᔭᕋᓐᓂᐊᕐᕕᒻᒥ ᐃᖅᑲᓇᐃᔭᕐᕕᖓᓂ 
ᐊᑖᑕᒪ ᐃᓕᓐᓂᐊᓂᐊᖅᑐᖓ. 
ᐅᔭᕋᓐᓂᐊᕐᕕᓕᐊᕈᓐᓇᖏᓐᓇᒪ ᐊᑖᑕᒐ 
ᒪᓕᓪᓗᒍ ᐅᓪᓗᒥ ᐅᖓᓯᓗᐊᕐᖓᑦ. 
ᑭᓯᐊᓂ, ᐅᔭᕋᓐᓂᐊᕐᕕᐅᑉ 
ᐊᓪᓚᒡᕕᖓᓅᕐᓂᐊᖅᑐᒍᒃ ᓄᓇᓕᑦᑎᓐᓂ.
	 ᐊᑖᑕᒐ ᐅᔭᕋᓐᓂᐊᕐᕕᓕᐊᕋᐃᒻᒪᑦ, 
ᖃᖓᑕᓲᕋᓛᒥ ᒪᕐᕈᓕᕋᓛᒥ ᐃᑭᒪᓲᖅ 
ᖁᓛᒎᓕᒻᒥᓘᓐᓃᑦ. ᐃᓛᓐᓂᒃᑯᑦ ᐱᓇᓱᐊᕈᓯᕐᓂᒃ 
ᐊᒥᓱᓂᒃ ᐊᐅᓪᓚᖅᓯᒪᓲᖅ. ᐅᖓᓕᖃᑦᑕᖅᑕᕋ 
ᐊᐅᓚᖅᓯᒪᓕᕋᐃᒻᒪᑦ ᐅᔭᕋᓐᓂᐊᕕᒻᒥ.

	 ᐊᓪᓚᕕᒻᒥ, ᐊᑖᑕᒪ ᐅᖃᐅᑎᒑᖓ 
ᐃᖅᑲᓇᐃᔮᖓᓂᒃ. ᐊᖏᔪᓂᒃ ᐃᖏᕐᕋᔾᔪᑎᓂᒃ 
ᐊᖁᑎᐅᓲᖅ. ᐊᔾᔨᙳᐊᓂᒃ ᑕᑯᑎᒃᑳᖓ 
ᐊᖁᑉᐸᑦᑕᖏᓐᓂᒃ ᐃᖏᕐᕋᔾᔪᑎᓂᒃ.
	 ᐃᓛᓐᓂᒃᑯᑦ ᐊᑖᑕᒐ ᐊᖕᒋᔪᐊᓗᓐᓂᒃ 
ᐃᖏᕐᕋᔾᔪᑎᓂᒃ ᐊᖁᓲᖅ ᖃᓗᓯᖃᑦᑕᕈᑎᓂᒃ. 
ᖃᓗᓯᖃᑦᑕᕈᑎ ᐃᖏᕐᕋᔾᔪᑎ ᖃᓗᓯᔾᔪᑎᓕᒃ 
ᓯᕗᕌᓂ ᖃᓗᓯᖃᑦᑕᓲᖅ ᐅᖁᒪᐃᑦᑐᓂᒃ 
ᑭᓱᑐᐃᓐᓇᕐᓂᒃ, ᓲᕐᓗ ᐅᔭᖅᑲᓂᒃ.
	 ᐊᑖᑕᒐ ᐊᖁᓲᖑᒻᒥᔪᖅ ᓴᓕᒎᑎᒥᒃ 
ᐊᖅᑯᑎᓕᐅᖅᑐᓂ ᐅᔭᕋᓐᓂᐊᕕᒻᒥ ᐊᓯᖏᑦ 
ᓄᓇᓯᐅᑏᑦ ᐃᖏᕐᕋᒍᓐᓇᓂᐊᕐᖓᑕ. 
ᐳᑑᕆᔾᔪᑎᒥᒃ ᐊᑐᖅᐸᒻᒥᔪᖅ ᖃᒧᖔᓗᒃ 
ᓄᓇᒧᑦ ᐳᑑᕆᓪᓗᓂ.

	 ᐊᑖᑕᒐ ᐅᕙᓐᓄᑦ ᐅᖃᖅᐸᑦᑐᖅ 
ᒎᓗᓯᐅᖃᑦᑕᖅᑐᒡᒎᖅ ᓄᓇᐅᑉ ᐃᑭᐊᖓᓂᒃ 
ᑕᐃᑲᓂ ᐅᔭᕋᓐᓂᐊᕕᒻᒥᒃ. ᐅᐊᐃᒃ! ᐊᑖᑕᒪ 
ᑕᑯᑎᑖᖓ ᐊᖏᔪᒥᒃ ᒎᓗᒥᒃ ᓇᓂᔭᐅᔪᒥᓂᕐᒥᒃ 
ᓄᓇᒥ ᐅᔭᕋᓐᓂᐊᕕᒻᒥ.
	 ᖃᐅᔨᒪᔪᖓ ᒎᓗ ᐅᔭᒥᓕᐊᖑᓲᖑᒻᒪᑦ, 
ᓯᐅᒻᒥᐅᑕᕐᓂᒃ, ᓇᒡᒍᐊᕐᒥᓐᓂᒃ, ᑕᓕᐊᓂᓪᓗ. 
ᐊᑖᑕᒐ ᐅᖃᖅᑐᖅ ᐊᓪᓛᑦ ᖃᕋᓴᐅᔭᕋᓛᓄᑦ 
ᐊᑐᖅᑕᐅᓲᑦ. ᐅᖄᓚᐅᑎᕋᓛᓄᓪᓗ 
ᖃᕋᓴᐅᔭᓄᑦ ᐊᓯᐅᔾᔭᐃᒃᑯᑎᓄᑦ ᐅᐊᔭᖏᓐᓄᑦ 
ᐊᑐᖅᑕᐅᓲᑦ ᒎᓗᐃᑦ.
	 ᐊᑖᑕᒐ ᐅᖃᖅᑐᖅ ᐊᓯᖏᓐᓂᒃ 
ᐅᔭᕋᓐᓂᐊᕐᕕᑦᑕᖃᐅᕐᒥᔪᖅ 
ᓄᓇᕗᒻᒥ. ᐳᓛᕆᐊᓛᕈᒪᔪᖓ 
ᐅᔭᕋᓐᓂᐊᕕᒻᒧᑦ ᖃᖓᑐᐃᓐᓇᖅ!

	 ᐊᐃᖓᐃ, ᐊᑎᕋ ᓘᑲᔅ! ᐅᓪᓗᒥ 
ᐸᐃᕆᕕᓕᐊᕐᓂᐊᖅᑐᖓ ᐊᓈᓇᒪ 
ᐃᖅᑲᓇᐃᔭᕐᕕᖓᓂ ᕿᑐᕐᖓᒡᒋᕐᓇᐅᒻᒪᑦ
ᐃᖅᑲᓇᐃᔭᕐᕕᖕᓄᑦ.
	 ᐊᓈᓇᒐ ᓱᕈᓯᕐᓂᒃ ᐸᐃᕆᔪᒻᒪᐅᒻᒪᑦ! 
ᒪᕐᕉᓐᓂᒃ ᓇᔭᑯᓗᖃᖅᑐᖓ ᐊᑕᐅᓯᕐᒥᓪᓗ 
ᓄᑲᖃᖅᑐᖓ. ᐃᓛᓐᓂᒃᑯᑦ ᐸᐃᕆᕙᑦᑐᖕᒐ 
ᑎᒍᐊᖖᒍᐊᑦᑎᓐᓂ.
	 ᐊᓈᓇᒐ ᐸᐃᕆᓲᖅ ᓱᕈᓯᐅᓗᐊᖅᑐᓂᒃ 
ᓱᓕ ᐃᓕᓐᓂᐊᕆᐊᕆᐅᖅᓯᒪᙱᑦᑐᓂᒃ. 
ᐃᓚᖏᑦ ᓄᑕᕋᓛᑯᓗᐃᑦ. ᓇᔭᓛᕋ 
ᐸᐃᕆᕕᓕᐊᓲᖑᒻᒥᔪᖅᑕᐅᖅ. ᐱᖓᓱᓂᒃ 
ᐊᕐᕌᒍᖃᑐᐃᓐᓇᕐᖓᑦ.

	 ᐸᐃᕆᕕᓕᐊᖅᑐᒍᑦ ᐅᓪᓛᕌᓗᒃᑯᑦ 
ᐊᑐᐃᓐᓇᕈᖅᓴᐃᒋᐊᖅᑐᖅᑐᑕ. ᐊᓈᓇᒐ 
ᐃᑲᔪᖅᑕᕋ ᑕᒧᓗᑦᑕᐅᓂᐊᖅᑐᓂᒃ 
ᐊᑐᐃᓐᓇᕈᐃᑎᓪᓗᒍ ᓱᕈᓯᕐᓄᑦ. ᐊᓈᓇᒐ 
ᐃᖅᑲᓇᐃᔭᖃᑎᓕᒃ ᐊᑕᐅᓯᕐᒥᒃ ᐃᑲᔪᖅᐸᑦᑐᒥᒃ 
ᐅᕙᑦᑎᓐᓂᒃ. ᐊᑎᖓ ᑐᕇᓴ, ᐃᓄᑦᑎᐊᕚᓗᒃ.
	 ᐊᓈᓇᒐ ᐅᕙᓐᓄᑦ ᓇᓗᓇᐃᔭᐃᔪᖅ 
ᐸᐃᕆᕕᒃ ᐱᒻᒪᕆᐊᓘᓂᖓᓂᒃ ᓄᓇᓕᒻᒥ. 
ᐊᖏᔪᖅᑳᕆᔭᐅᔪᑦ ᕿᑐᕐᖓᒥᓂᒃ 
ᑕᕝᕗᙵᐅᔾᔨᓲᑦ ᐃᖅᑲᓇᐃᔭᕆᐊᕈᓐᓇᕐᓂᐊᕋᒥᒃ 
ᐃᓕᓐᓂᐊᕆᐊᕐᓗᑎᓪᓘᓐᓃᒃ ᐅᓪᓗᒃᑯᑦ.

	 ᓱᕈᓰᑦ ᐃᓯᖅᐸᓪᓕᐊᓂᐊᓕᖅᑐᑦ. ᐊᓈᓇᒐ, 
ᑐᕇᓴᓗ, ᐃᑲᔪᖅᑐᒍᑦ ᒪᑦᑕᑎᖅᑐᒋᑦ ᓱᕈᓰᑦ 
ᑲᒥᓪᓚᑎᖅᑐᒋᓪᓗ.
	 ᐃᓚᖏᑦ ᓱᕈᓰᑦ ᖁᕕᐊᓱᙱᑦᑐᑦ 
ᐊᖏᔪᖅᑳᖏᑦ ᐊᓂᒻᒪᑕ ᐸᐃᕆᕕᒻᒥᑦ, 
ᐊᓈᓇᒪᓕ ᓱᕈᓯᓕᒫᑦ ᐃᕿᖃᑦᑕᖅᐸᐃᑦ. 
ᐃᑲᔪᖅᑐᓂᒋᓪᓗ ᐱᙳᐊᓂᒃ ᓇᓂᓯᒍᑎᓪᓗᒋᑦ 
ᐅᖃᓕᒫᒐᕐᓂᓪᓗ ᓴᐃᒻᒪᓴᖅᑐᓂᒋᑦ.
	 ᐅᓪᓛᒃᑯᑦ ᐃᙱᖃᑦᑕᖅᑐᒍᑦ 
ᐱᙳᐊᖅᑐᑕᓗ. ᑕᒧᓗᓐᓇᖅᓯᑦᑕᖅᑯ!

	 ᑕᒧᓗᑦᑎᓪᓗᒋᑦ ᓱᕈᓰᑦ, ᐊᓈᓇᒐ  
ᐊᐱᕆᕙᕋ ᖃᐅᔨᒪᐃᓐᓇᓂᕐᒪᖔᖅ ᖃᓄᖅ 
ᐸᐃᕆᕕᒻᒥ ᑲᒪᔨᐅᒋᐊᔅᓴᖅ.
	 ᐅᖃᐅᑎᕚᖓ ᐃᓚᖏᓐᓂᒃ 
ᖃᐅᔨᒪᔪᒥᓂᐅᓂᕋᖅᑐᓂ ᕿᑐᕐᖓᖃᕋᒥ. ᑭᓯᐊᓂ 
ᐃᓕᓐᓂᐊᕆᐊᓚᐅᖅᓯᒪᒻᒥᔪᖅ ᓯᓚᑦᑐᓴᕐᕕᒻᒧᑦ 
ᓱᕈᓯᓕᕆᔨᐅᓗᓂ ᐃᓕᓐᓂᐊᑎᑦᑎᔨᐅᓂᕐᒥᒃ 
ᐃᓕᓐᓂᐊᖅᑐᓂ. ᐃᓕᓯᒪᔪᖅ ᐱᙳᐊᑎᑦᑎᓂᕐᒥᒃ 
ᖃᓄᐃᓕᐅᕈᓘᔭᖅᑎᑦᑎᓂᕐᒥᒃ ᓱᕈᓯᕐᓂᒃ 
ᐃᑲᔫᑎᓂᒃ ᐃᓕᓐᓂᐊᕆᐊᖅᐸᓪᓕᐊᓛᖅᑐᓄᑦ. 
ᐃᓕᓚᐅᕐᒥᔪᖅ ᐃᓗᐊᖅᓴᐃᓂᕐᒥᒃ ᓱᕈᓯᕐᓂᒃ 
ᑲᒪᑦᑎᐊᕈᓐᓇᕐᓂᐊᕋᒥ ᐋᓐᓂᖅᑐᖃᕐᓂᖅᐸᑦ.
	 ᐊᓈᓇᒪ ᑲᒪᒋᑦᑎᐊᕖᙵᓲᕆᒻᒪᖓ, 
ᖃᐅᔨᒪᕗᖓ ᐸᐃᕆᕕᒻᒦᑦᑐᓂᒃ 
ᑲᒪᑦᑎᐊᓲᖑᒻᒥᔪᖅ.

	 ᐊᐃᖓᐃ! ᕗᕈᒃᖑᔪᖓ! ᖁᕕᐊᑉᐳᖓ 
ᐅᓪᓗᒥ ᕿᑐᕐᖓᒡᒋᕐᓇᐅᒻᒪᑦ
ᐃᖅᑲᓇᐃᔭᕐᕕᖕᓄᑦ.
	 ᐊᓈᓇᒐ ᐃᓕᓴᐃᔨᒋᔭᕋ ᐃᓕᓐᓂᐊᕕᒻᒥ. 
ᐱᒃᑯᓇᖅᑐᒻᒪᕆᒃ, ᖃᐅᔨᒪᒌᖅᑐᖓ ᓱᖃᑦᑕᕐᒪᖔᖅ 
ᐃᖅᑲᓇᐃᔭᕐᕕᖓᓂ. ᑕᐃᑯᙵᙱᖔᕐᓗᖓ 
ᐊᓂᒐ ᓯᓚᑦᑐᓴᕐᕕᒻᒧᑦ ᒪᓕᖔᕐᓂᐊᖅᑕᕋ.
	 ᐃᓕᓐᓂᐊᖅᑐᖅ ᐅᖅᑰᓴᐅᓯᕆᔨᐅᓂᕐᒥᒃ 
ᓄᓇᕗᑦ ᓯᓚᑦᑐᖅᓴᕐᕕᒻᒥ.

	 ᐊᓂᒪ ᐅᓯᒑᑎᒍᑦ ᓯᓚᑦᑐᓴᕐᕕᒻᒧᑦ 
ᑕᑯᓇᑦᑎᑦᑐᓂᖓᓗ. ᑖᓐᓇ ᐃᓕᓐᓂᐊᕐᕕᒃ 
ᐊᔾᔨᒋᙱᒻᒪᕆᑦᑕᖓ ᐃᓕᓐᓂᐊᕐᕕᒻᒪ. 
ᐊᓂᒪ ᐃᓕᓐᓂᐊᕐᕕᐊᕈᓯᖓ ᓴᓇᕕᒃ. 
ᐃᓕᓐᓂᐊᖃᑎᖏᑦ ᐊᓐᓄᕌᖅᓯᒪᔪᑦ 
ᓴᓇᔪᖅᓯᐅᑎᓂᒃ ᓇᖏᖅᑐᑎᒃ ᓵᖕᒋᓐᓂᒃ 
ᐳᖅᑐᔪᓂᒃ, ᓇᖏᖅᑐᑎᒃ. ᐊᓂᒐ ᐅᖃᖅᑐᖅ 
ᐃᓕᓐᓂᐊᖅᐸᑦᑐᑦ ᐱᓕᕆᓪᓗᑎᒃ ᐊᐅᓚᐅᑎᓂᒃ 
ᐃᓕᓐᓂᐊᕐᕕᐊᕈᓯᕐᒥ.
	 ᐅᓪᓗᒥ, ᐃᓕᓐᓂᐊᖅᑐᒍᑦ ᓄᑭᓪᓚᐅᑎᖏᑦ 
ᖃᓄᖅ ᐊᐅᓚᓲᖑᒻᒪᖔᑕ, ᖃᓄᖅ ᐅᖅᑰᓴᐅᑎᑦ 
ᐊᐅᓚᑎᑕᐅᓲᖑᒻᒪᖔᑕ ᐊᐅᓚᐅᑎᓄᑦ. 
ᐃᓕᓐᓂᐊᖅᑎᓕᒫᑦ ᐊᐅᓚᐅᑎᓕᔭᖅᑐᑦ 
ᐱᓕᕆᐊᒥᓂᒃ. ᐊᓂᒐ ᑕᑯᓐᓇᑦᑎᐊᖅᑕᕋ.

	 ᐱᓕᕆᓪᓗᓂ ᐊᓂᒐ ᓇᓗᓇᐃᔭᐃᔪᖅ 
ᐅᖅᑰᓴᐅᓯᕆᔩᑦ ᐱᒻᒪᕆᐊᓘᓂᖏᓐᓂᒃ 
ᓄᓇᓕᓐᓂ ᓄᓇᕗᒻᒥ. ᐃᓪᓗᓕᒫᑲᓴᑦ 
ᐅᖅᑰᓴᐅᑎᖃᓲᖑᒻᒪᑕ ᓄᑭᓪᓚᐅᑎᒨᖅᑐᓂᒃ. 
ᐃᒐᐅᑉ ᐃᑯᒪᔾᔪᑎᖓᓄᑦ ᐅᖅᑰᓴᐅᑎ 
ᐊᔪᙱᑦᑐᓐᓇᖅᐳᖅ.
	 ᐊᓂᒐ ᐃᓕᓐᓂᐊᖅᑕᒥᓂᒃ ᐱᔭᕇᖅᐸᑦ, 
ᖃᐅᔨᒪᓕᕐᓂᐊᖅᑐᖅ ᐅᖅᑰᓴᐅᑎᓂᒃ 
ᐊᖅᑭᔅᓱᐃᓂᕐᒥᒃ ᐃᓪᓗᓄᑦ ᓄᑖᓄᑦ. ᐅᖅᑰᓴᐅᑏᑦ 
ᐱᔪᓐᓇᖏᑉᐸᑦ ᖃᐅᔨᒪᓂᐊᖅᑐᖅ ᖃᓄᖅ 
ᐋᖅᑭᒋᐊᖃᕐᒪᖔᑕ. ᖃᐅᔨᒪᓂᐊᖅᑐᕐᓗ 
ᐊᓯᖏᓐᓂᒃ ᓴᓇᓂᕐᒥᒃ, ᓲᕐᓗ 
ᐆᓇᖅᑐᖃᐅᑎᒃᑰᖅᑐᑦ ᐅᖅᑰᓴᐅᑏᑦ ᓱᓪᓗᓖᓪᓗ.

	 ᐊᐱᕆᔭᕋ ᐊᓂᒐ ᓱᒻᒪᑦ 
ᐅᖅᑰᓴᐅᓯᕆᔨᐅᒍᒪᓐᓂᕐᒪᖔᖅ.
	 ᐅᖃᖅᑐᖅ ᐃᓕᒍᒪᐃᓐᓇᖃᑦᑕᖅᓯᒪᒐᒥᒎᖅ 
ᖃᓄᖅ ᓴᓇᔭᐅᓲᖑᒻᒪᖔᑕ ᑭᓱᑐᐃᓐᓇᐃᑦ 
ᓲᕐᓗ ᖃᒧᑕᐅᔭᐃᑦ ᓄᓇᓯᐅᑏᓪᓗ. 
ᓴᓇᒋᐅᕇᓚᐅᖅᓯᒪᔪᖅ ᑕᒪᒃᑯᓂᖓ ᓇᒻᒥᓂᖅ. 
ᐃᑲᔪᖃᑦᑕᖅᓯᒪᓕᖅᑐᖅ ᐃᓄᓐᓂᒃ ᓄᓇᓕᓐᓂ 
ᓱᕋᑦᑐᖃᕋᐃᒻᒪᑦ ᐋᖅᑭᔅᓯᕙᓕᖅᑐᓂ.
	 ᐅᖃᖅᑐᖅ ᓴᓇᒋᐅᖅᓴᓂᖅ ᐅᖅᑰᓴᐅᑎᓂᒃ 
ᐊᔾᔨᐸᓗᒋᒻᒪᒍ. ᖃᐅᔨᒪᒋᐊᖃᖅᑐᒍᑦ ᑭᓱ 
ᓱᕋᔅᓯᒪᒻᒪᖔᖅ ᓴᓇᓗᒍ ᐋᖅᑭᓱᕈᓐᓇᕐᓂᐊᕐᓗᒍ.
	 ᓂᕆᐅᑦᑐᖓ 
ᐃᓕᓐᓂᐊᖅᑎᓛᕐᖔᖓ ᐋᖅᑭᔅᓱᐃᓂᕐᒥᒃ 
ᐃᑲᔪᕈᓐᓇᓛᕋᒪᑦᑕᐅᖅ ᓄᓇᓕᒻᒥ!

	 ᐃᓕᑦᑎᖅᑲᐅᔪᒍᑦ ᐊᒥᓱᓂᒃ ᐃᖅᑲᓇᐃᔮᑦ 
ᒥᔅᓵᓄᑦ ᐃᓚᑦᑕ ᐃᖅᑲᓇᐃᔭᕐᕕᖓᓄᑦ 
ᒪᓕᒍᓐᓇᑎᓪᓗᑕ ᐅᓪᓗᒥ!

